В начале литургии

Священник: Да воскреснет Бог, и расточатся врази Его, и да бежат от Лица Его ненавидящии Его.

Народ: Христос воскресе: (один раз)

Священник: Яко исчезает дым, да исчезнут, яко тает воск от лица огня. 

Народ: Христос воскресе: (один раз)

Священник: Тако да погибнут грешницы от Лица Божия, а праведницы да возвеселятся. 

Народ: Христос воскресе: (один раз)

Священник: Сей день, егоже сотвори Господь, возрадуемся и возвеселимся вонь. 

Народ: Христос воскресе: (один раз)

Священник: Слава: 

Народ: Христос воскресе: (один раз)

Священник: И ныне: 

Народ: Христос воскресе: (один раз)

Первый антифон

Воскликните Господеви вся земля. Молитвами Богородицы, Спасе спаси нас.
Воскликните Господеви вся земля, пойте же имени Его, дадите славу хвале Его. Молитвами Богородицы, Спасе спаси нас.
Рцыте Богу: коль страшна дела Твоя, во множестве силы Твоея солжут Тебе врази Твои. Молитвами Богородицы, Спасе спаси нас.
Вся земля да поклонится Тебе, и поет Тебе, да поет же имени Твоему Вышний. Молитвами Богородицы, Спасе спаси нас.
Слава, и ныне: Молитвами Богородицы, Спасе спаси нас.

Второй антифон

Боже ущедри ны и благослови ны. Спаси ны Сыне Божий, воскресый из мертвых, поющия Ти: Аллилуиа. единожды.
Боже, ущедри ны, и благослови ны, просвети лице Твое на ны, и помилуй ны. Спаси ны Сыне Божий, воскресый из мертвых, поющия Ти: Аллилуиа. единожды.
Да познаем на земли путь Твой, во всех языцех спасение Твое. Спаси ны Сыне Божий, воскресый из мертвых, поющия Ти: Аллилуиа. единожды.
Да исповедятся Тебе людие Боже, да исповедятся Тебе людие вси. Спаси ны Сыне Божий, воскресый из мертвых, поющия Ти: Аллилуиа. единожды.
Слава Отцу, и Сыну, и Святому Духу и ныне, и присно, и во веки веков. Аминь. 

Единородный Сыне и Слове Божий, Безсмертен Сый, и изволивый спасения нашего ради воплотитися от Святыя Богородицы и Приснодевы Марии, непреложно вочеловечивыйся; распныйся же, Христе Боже, смертию смерть поправый, един Сый Святыя Троицы, спрославляемый Отцу и Святому Духу, спаси нас. 

Третий антифон 

Да воскреснет Бог, и расточатся врази Его. Тропарь: Христос воскресе из мертвых:

Да воскреснет Бог, и расточатся врази Его, и да бежат от лица Его ненавидящии Его. Христос воскресе:
Яко исчезает дым, да исчезнут, яко тает воск от лица огня. Христос воскресе:

Тако да погибнут грешницы от лица Божия, а праведницы да возвеселятся, да возрадуются пред Богом. Христос воскресе:

Тропарь и кондак

Предварившия утро яже о Марии, и обретшия камень отвален от гроба, слышаху от Ангела: во свете присносущнем Сущаго с мертвыми что ищете, яко человека? Видите гробныя пелены, тецыте и миру проповедите, яко воста Господь, умертвивый смерть, яко есть Сын Бога, спасающаго род человеческий. 

Слава, и ныне: Аще и во гроб снизшел еси, Безсмертне, но адову разрушил еси силу, и воскресл еси яко Победитель, Христе Боже, женам мироносицам вещавый: радуйтеся, и Твоим апостолам мир даруяй, падшим подаяй воскресение. 

Стихиры Пасхи (перед Причащением)

Стих: Да воскреснет Бог и расточатся врази Его.

Пасха священная нам днесь показася: Пасха нова святая: Пасха таинственная: Пасха всечестная: Пасха Христос Избавитель: Пасха непорочная: Пасха великая: Пасха верных: Пасха, двери райския нам отверзающая: Пасха, всех освящающая верных.

Стих: Яко исчезает дым, да исчезнут.

Приидите от видения, жены благовестницы, и Сиону рцыте: приими от нас радости благовещения Воскресения Христова: красуйся, ликуй и радуйся, Иерусалиме, Царя Христа узрев из гроба, яко жениха происходяща.

Стих: Тако да погибнут грешницы от Лица Божия, а праведницы да возвеселятся.

Мироносицы жены, утру глубоку предсташа гробу Живодавца, обретоша Ангела на камени седяща, и той, провещав им, сице глаголаше: что ищете Живаго с мертвыми? Что плачете Нетленнаго во тли? Шедше, проповедите учеником Его.

Стих: Сей день, егоже сотвори Господь, возрадуемся и возвеселимся в онь.

Пасха красная, Пасха, Господня Пасха! Пасха всечестная нам возсия. Пасха! Радостию друг друга обымем. О Пасха! Избавление скорби, ибо из гроба днесь, яко от чертога, возсияв Христос, жены радости исполни, глаголя: проповедите апостолом.

Слава, и ныне, глас 5:

Воскресения день, и просветимся торжеством, и друг друга обымем. Рцем: братие, и ненавидящим нас простим вся Воскресением и тако возопиим: Христос воскресе из мертвых, смертию смерть поправ и сущим во гробех живот даровав.

